
           
               ᐱᕙᓪᓕᐊᔪᑦ ᑐᓴᕋᑦᓴᑦ 
 

2009 ᐊᐅᔭᒃᑯᑦ ᐃᓕᓐᓂᐊᖅᑎᓂᒃ ᐃᖅᑲᓇᐃᔭᖅᑎᑦᓯᖃᑦᑕᓂᕐᒧᑦ ᐱᓕᕆᐊᖅ: 
ᑲᔪᑦᓯᓯᐊᖅᓯᒪᔪᖅ 

 
ᐃᖃᓗᐃᑦ, ᓄᓇᕗᑦ (ᓯᑎᐱᕆ 23, 2009) - ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᖁᕕᐊᑦᑐᖅ 
ᐅᖃᐅᓯᖃᕈᓐᓇᕋᒥ ᑲᔪᓯᑦᓯᐊᓚᐅᕐᓂᖓᓂᒃ 2009 ᐊᐅᔭᒃᑯᑦ ᐃᓕᓐᓂᐊᖅᑎᓂᒃ ᐃᖅᑲᓇᐃᔭᖅᑎᑦᓯᖃᑦᑕᓂᕐᒧᑦ 
ᐱᓕᕆᐊᒥᒃ. 
 
ᐊᐅᔭᐅᕋᑖᖅ, ᓄᓇᕗᑦ ᒐᕙᒪᒃᑯᖏᑦ ᐃᖅᑲᓇᐃᔭᖅᑎᑦᓯᓚᐅᖅᑐᑦ 165 ᐊᐅᔭᒃᑯᑦ ᐃᓕᓐᓂᐊᖅᑎᓂᒃ 19-ᓂ 
ᓄᓇᓕᓐᓂ ᓄᓇᕗᒻᒥ ᐃᓚᒋᔭᐅᓪᓗᓂ ᒐᕙᒪᒃᑯᑦ ᐃᓕᓐᓂᐊᖅᑎᓂᒃ ᐊᐅᔭᒃᑯᑦ 
ᐃᖅᑲᓇᐃᔭᖅᑎᑦᓯᖃᑦᑕᕐᓂᖏᓐᓄᑦ. ᓄᓇᕗᒻᒥ ᓄᓇᑖᖅᓯᒪᓂᕐᒧᑦ ᐊᖏᕈᑎᒃᑯᑦ ᐃᓚᒋᔭᐅᖃᑕᐅᔪᑦ 80 
ᐳᓴᓐᑎᒋᔭᐅᓚᐅᖅᑐᑦ ᐃᖅᑲᓇᐃᔭᖃᑕᐅᔪᓄᑦ ᐃᓕᓐᓂᐊᖅᑎᓄᑦ. 
 
“ᐊᑐᓕᖅᑎᑕᐅᓯᒪᓂᖓ ᐊᐅᔭᒃᑯᑦ ᐃᓕᓐᓂᐊᖅᑎᓂᒃ ᐃᖅᑲᓇᐃᔭᖅᑎᑦᓯᖃᑦᑕᓂᕐᒧᑦ ᐱᓕᕆᐊᑉ ᓴᖅᑭᔮᕈᑕᐅᔪᖅ 
ᒐᕙᒪᒋᔭᑦᑕ ᑐᕌᒐᖃᕐᓂᖏᓐᓄᑦ ᐱᓕᒻᒪᑦᓴᐃᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᓪᓗ.” ᐅᖃᖅᓯᒪᔪᖅ 
ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓᑦ ᑖᓂᐊᓕ ᓲᓴᒃ. “ᐃᖅᑲᓇᐃᔭᕆᐅᖅᓴᖅᑎᑦᓯᓂᖅ ᐱᓕᕆᐊᑎᒍᑦ 
ᐃᓕᓐᓂᐊᖅᑎᓄᑦ ᐱᔪᓐᓇᕐᓂᖅᑖᖅᐸᓪᓕᐊᒍᑕᐅᓂᐊᖅᑐᖅ ᑲᔪᓯᑦᓯᐊᕈᑎᖃᕈᓐᓇᖁᓪᓗᒋᑦ ᓯᕗᓂᑦᓴᑎᓐᓂ, 
ᑲᔪᖏᖅᓴᐃᒍᒥᓇᖅᑐᓂᓗ ᐃᓱᒪᑦᓴᖅᓯᐅᕈᑎᖃᕈᓐᓇᕐᓗᑎᒃ ᐃᖅᑲᓇᐃᔮᑦᓴᖃᕈᒪᓂᕐᒧᑦ ᒐᕙᒪᒃᑯᓐᓂ. 
ᑮᓇᐅᔭᖃᖅᑎᑦᓯᓂᖅ ᐃᓕᓐᓂᐊᖅᑐᓕᕆᓂᕐᒧᑦ ᐅᕕᒃᑲᑎᓐᓄᑦ ᐊᑑᑎᖃᑦᓯᐊᖅᑐᖅ ᐊᕕᑦᑐᖅᓯᒪᓂᑦᑎᓐᓂ,” 
ᐅᖃᖅᓯᒪᔪᖅ ᒥᓂᔅᑕ ᓲᓴᒃ. 
 
ᓄᓇᕗᒻᒥ ᓄᓇᑖᖅᓯᒪᓂᕐᒧᑦ ᐊᖏᕈᑎᒃᑯᑦ ᐃᓚᒋᔭᐅᖃᑕᐅᔪᖅ ᑲᓛᒃ ᒎᑦᓯ ᐃᖅᑲᓇᐃᔭᖃᑦᑕᖅᓯᒪᔪᖅ 
ᐊᕙᑎᓕᕆᔨᒃᑯᓐᓂ ᐊᕐᕌᒎᓂᒃ ᐱᖓᓱᓂᒃ ᐊᐅᔭᒃᑯᑦ. ᐃᓕᓐᓂᐊᕐᓇᐅᑎᓪᓗᒍ, ᑲᓛᒃ ᐃᓕᓐᓂᐊᕆᐊᓕᓚᐅᖅᑐᖅ 
ᐃᖃᓗᓕᕆᓂᕐᒧᑦ ᐆᒪᔪᓕᕆᓂᕐᒧᓪᓗ ᐃᓕᓐᓂᐊᕈᑎᖓᓄᒃ ᓲ ᓯᓚᑦᑐᓴᕐᕕᖓᓂ ᓲ ᓴᐃᓐ ᒪᕇᒥ. 
“ᐃᖅᑲᓇᐃᔭᖅᓯᒪᓂᕋ ᐊᕙᑎᓕᕆᔨᒃᑯᓐᓂ ᐱᕕᑦᓴᖃᕐᕕᒋᓯᒪᑦᓯᐊᖅᑕᕋ,” ᐅᖃᖅᓯᒪᔪᖅ ᒎᑦᓯ. “ᖁᔭᓕᔪᖓ 
ᐃᖅᑲᓇᐃᔭᕈᓐᓇᕋᒪ ᓂᕈᐊᖅᓯᒪᔭᓐᓂ ᐃᓕᓐᓂᐊᖅᑕᓐᓂ ᓂᕆᐅᑦᓯᐊᖅᑐᖓᓗ ᐃᖅᑲᓇᐃᔭᕆᐅᖅᓴᕈᑎᒋᓯᒪᔭᒃᑲ 
ᐊᑑᑎᒋᒍᒪᓪᓗᒋᑦ ᐃᓕᓐᓂᐊᕈᑎᓐᓂ.” 
 
ᓄᓇᕗᑦ ᒐᕙᒪᒃᑯᖏᑕ ᐊᐅᔭᒃᑯᑦ ᐃᓕᓐᓂᐊᖅᑎᓂᒃ ᐃᖅᑲᓇᐃᔭᖅᑎᑦᓯᖃᑦᑕᓂᕐᒧᑦ ᐱᓕᕆᐊᖅ 
ᐋᖅᑭᑦᓱᖅᑕᐅᓯᒪᔪᖅ ᑐᕌᒐᖃᖅᑐᓂ ᓄᓇᕗᒻᒥ ᐅᕕᒃᑲᐃᑦ ᐃᖅᑲᓇᐃᔭᕆᐅᖅᓴᕈᓐᓇᖁᓪᓗᒋᑦ ᒐᕙᒪᒃᑯᓐᓂ 
ᐃᑲᔪᖅᓱᐃᓯᓐᓈᖅᑐᓂ ᑲᔪᓯᖁᔨᓂᕐᒧᑦ ᐃᓕᓐᓂᐊᕐᓂᖏᓐᓂᒃ. 

